
Àṣamọ̀ 

Ohun tí a ṣe nínú iṣẹ́ yìí ni pé a ṣe akójọpọ̀ àwọn orúkọ Yorùbá lórí ìtàkùn ayélujára ‘Facebook' tí 

àkọsílẹ̀ wọn tako bí a ṣe ń kọ orúkọ Yorùbá sílẹ̀ a sì kọ àwọn orúkọ náà bí ó ti tọ́ àti bí ó ti yẹ. 

Àwọn àṣìkọ tí à ń tọ́ka sí wọ̀nyí gùn lé ìtako òfin àti ìlànà èdè Yorùbá nítorí pé gbogbo òfin tó de 

sílébù ló kú inú rẹ̀ bí i kí kọ́ńsónáǹtì ó parí rẹ̀ tàbí kí kọ́ńsónáǹti ó dúró ti ara wọn. Kí àwọn ọ̀dọ́ ó 

yí èrò wọn padà kí orúkọ náà lè jẹ́ iṣẹ́ tí wọ́n fẹ́ kó jẹ́. Ohun tí a lérò pé iṣẹ́ yìí yóò fi kún ìmọ̀ ni pé 

jẹ́ àníkún ìmọ̀ nípa orúkọ jíjẹ́ ní àwùjọ Yorùbá nítorí pé kíkọ orúkọ yìí ní ìkọkúkọ ti jẹ́ kí èrò àti ìdí 

tí wọ́n fi sọ orúkọ náà sọnù. 

 

Kókó-ọ̀rọ̀: Ìkọkúkọ, Ìtàkùn ayélujára, Orúkọ Yorùbá, Òwe Yorùbá  

 

1. Ìfáárà 

Ọ̀kan pàtàkì lára àwọn nǹkan tí ẹ̀yà Yorùbá káràmáṣìkí jù lọ tí wọn kì í fẹ́ kí ó bàjẹ́ ni orúkọ. Wọ́n 

gbàgbọ́ pé bí orúkọ ẹni kan bá ti bàjẹ́ irú ẹni bẹ́ẹ̀ kì í lè rí i túnṣe mọ́. Nítorí èyí ni wọ́n sì ṣe máa ń 

sa gbogbo ipá wọn láti fi orúkọ rere sílẹ̀ fún àwọn ìran tó bọ̀ ń lẹ́yìn wọn. Fífi orúkọ rere sílẹ̀ yìí jẹ 

àwọn Yorùbá lógún débi wí pé wọn kì í fẹ́ kí àṣìkọ tàbí àṣìpè bá orúkọ wọn. Bí ẹnìkan bá ṣi orúkọ 

àwọn baba ńlá wa pè, lójú ẹsẹ̀ ni wọn yóò ti ṣe àtúnṣe rẹ̀. Nígbà tí ìmọ̀ mọ̀-ọ́n-kọ mọ̀-ọ́n-kà wọ 

àwùjọ wa, àwọn baba ńlá wa kì í fẹ́ kí ẹnìkan ṣi orúkọ tí à ń pè wọ́n kọ. Kódà nínú òfin tí ó de ọ̀rọ̀ 

Yorùbá ní lílò, bí olórúkọ kan bá ṣe ń kọ orúkọ rẹ̀ ni a ní láti máa bá a kọ́. Àmọ́ lóde òní, a ṣe 

àkíyèsí wí pé àwọn ọ̀dọ́ ti ń kọ orúkọ ní ìkọkúkọ èyí tí ó yọ̀tọ̀ sí ìlànà tó bá àkọtọ́ èdè Yorùbá mu 

tí wọ́n sì wá ń kọ ìkọkúkọ lórí ìtàkùn ayélujára “Facebook". 

 

Orúkọ jẹ́ nǹkan bàbàrà sí àwọn ẹ̀yà Yorùbá. Wọ́n gbàgbọ́ wí pé orúkọ a máa gbe ni. Ìdí sì nìyí tí 

wọ́n fi máa ṣe àṣàrò dáadáa kí wọ́n tó fún àwọn ọmọ wọn lórúkọ. Wọn kì í kù gìrì sọmọ wọn lórúkọ 

lábẹ́ bí ó ti wù kó rí. Bí aboyún bá ti rù ú re, tí Èdùmàrè sì ní kó sọ̀ ọ́ re, orúkọ tí a ó sọ irú ọmọ 

bẹ́ẹ̀ ti wà nílẹ̀ rẹpẹtẹ nítorí pé wọ́n ní ìdí tí wọ́n fi máa ń fún ọmọ wọn ní orúkọ. Bí ó bá sì wá jẹ́ pé 

ọmọ ló wà tí ìyá ò sí, orúkọ tún wà bákan náà tí àwọn baba ńlá wa máa ń sọ irú àwọn ọmọ bẹ́ẹ̀. Bí 

aboyún bá bímọ tí bàbá tí wọ́n bímọ náà fún fò ṣánlẹ̀ tó fi bẹ́ẹ̀ kú, àwọn ìran Yorùbá mọ irú orúkọ 

tí wọn yóò sọ ọmọ náà lẹ́yẹ ò sọkà. Lédè kan, kò sí ọ̀nà tí ọmọ kan gbà wáyé tí àwọn Yorùbá kò ní 

irú orúkọ tí wọn yóò fún un. Èrò yìí ló mú Àkàndé (2019:72) ṣàlàyé pé: 

Àwọn ìran Yorùbá kì í ṣàdédé fún ọmọ ní orúkọ kan ṣá. Ìdí ni pé wọ́n gbà pé orúkọ 

a máa ro ọmọ. Ìdí nìyí tó fi jẹ́ pé Yorùbá máa ń wo ilé kí wọ́n tó fú ọmọ lórúkọ… 

Àyọlò yìí ló bí òwe' ‘ilé là á wò kí á tó sọmọ lórúkọ’. Bí a bá wá bímọ, tí ọmọ náà sì dàgbà mọ 

orúkọ tí bàbá àti ìyá sọ ọ́, tí àdúrà àwọn òbí sì gbà lórí rẹ̀ tí ó tó olórúkọ, ó wá di ojúṣe ọmọ náà 

láti máa dáàbo bo orúkọ ọ̀hún kí ó má ba à di ìdàkudà. 

Orúkọ wa ló ń ṣe àfihàn àṣà àti èdè wa. Bí a bá wá ń kọ sípẹ́lì orúkọ náà ní ọ̀nà tí ó lòdì sí òfin, bí 

ẹni pé a fẹ́ mọ̀-ọn-mọ̀ sọ àṣa àti èdè wa nù ni. Ìdí ni pé àwọn sípẹ́lì tí à ń ṣiṣẹ́ lórí wọn yìí lòdì sí 

òfin àkọtọ́ àti òfin mọfọ́lọ́jì (ìṣẹ̀dá ọ̀rọ̀). Nínú èdè Yorùbá, kọ́ńsónáǹtì kì í tẹ̀lé ara wọn bẹ́ẹ̀ sì ni 

kọ́ńsónáǹtì kì í parí ọ̀rọ̀, àmọ́ nínú àwọn orúkọ tí a kójọ, a rí nínú wọn tí kọ́ńsónáǹtì tẹ̀le ara wọn 

àti àwọn tí kọ́ńsónáǹtì parí wọn. Ẹ sì mọ̀ wí pé ọmọ tí ó bá sọ èdè nù, irú ọmọ bẹ́ẹ̀ ti so àpò ìyà kọ́ 

nìyẹn gẹ́gẹ́ bí àwọn baba ńlá wa ti wí. Ohun tí ó jẹ wá lógún jù lọ nínú pépà yìí ni pé a fẹ́ sín àwùjọ 

ní gbẹ́rẹ́ ìpàkọ́ kí wọ́n ó lè dìde láti dáàbò ogún-ìní wọn tí ó wà nínú orúkọ kí ọ̀nà tí à ń gbà kọ 

àwọn orúkọ wa má ba à di ìdàkudà mọ́ wa lọ́wọ́ kí á sì tipasẹ bẹ́ẹ̀ sọ àwọn àṣà àti ìṣẹ àwọn baba 

ńlá wa tí wọn fi inú àwọn orúkọ Yorùbá ṣe ilé.  

Ọmọlàsóyè, A. (2015:221) sọ nínú ewì rẹ̀ pé; 

Ẹni tórí ẹ̀ ò bá pé, 

N laráyé ń pè lásínwín  

Èèyàn tó ń poṣọ ẹ̀ mẹ́rọ̀fọ̀, 

N laráyé ń pè lọ́bùn… 

Gbogbo èèyàn tó bá ń fọwọ́ òsì júwe ọ̀ọ̀dẹ̀ baba tó bí i  

Irú ẹni bẹ́ẹ̀ ọmọ àlè ni…  

 

Ọmọlàsóyè kò fẹ̀kọ tanná fún wa rárá lórí ojú tó fi wo ẹni yòówù tó bá ń fi ọwọ́ òsì júwe ilé baba 

tó bí i lọ́mọ, ó jẹ́ kí á mọ̀ pé ọmọ àlè ni irúfẹ́ ẹni bẹ́ẹ̀. Ìdí ti a fi sọ bayìí ni pé ọmọ àlè ni ó máa ń 

kọ orúkọ Yorùbá ní ìkọkúkọ. Irú àwọn ọmọ wọ̀nyí ni a máa ń pè ní atoko wá da ilé rú. 

 

1.1. Èrèdí Ìwádìí 

Ohun tí a ṣe àkíyèsí ni wí pé lóde òní àwọn ènìyàn ń kọ orúkọ wọn sílẹ̀ lórí ìtàkùn ayélujára 

‘Facebook’ ní ọ̀nà tí ó lè mú ìdàrúdàpọ̀ wá fún àwọn ìran tí ó wà lẹ́yìn wọn. Ìdàrúdàpọ̀ tí ó lè mú 

wá ni nípa ìró tí wọ́n tò jọ tí kò ní jọ èyí tí a mọ̀ mọ́ rárá nítorí pé gbogbo àwọn ìró tí kò sí nínú 

kíkọ orúkọ Yorùbá ní ó ń wọ inú rẹ̀, èyí sì lè mú ìtumọ̀ rẹ̀ sọnù tí yóò sì mú kí ìdí tí wọ́n fi sọ orúkọ 

náà má nítumọ̀ mọ́. Bí a kò bá tètè mójútó ìtasẹ̀ àgẹ̀rẹ̀ yìí, àfàìmọ̀ kí ojúlówó orúkọ Yorùbá má di 

àdàmọ̀dì fún àwọn ìran tó ń bọ̀ mọ wa lọ́wọ́.  

 

1.2. Orúkọ àti Pàtàkì Ì̀tumọ̀ ní Àwùjọ Yorùbá 

Nígbà ó ń ṣàlàyé nípa ohun tí orúkọ túmọ̀ sí Houndjo (2022:23) sọ pé “name can be defined as a 

word or words that a particular person is known by. In other words, name is the word by which a 

given person is referred to.” (orúkọ ni a le pè ní ọ̀rọ̀ tí a mọ kan ní pàtó sí. Ó jásí pé orúkọ ni ọ̀rọ̀ 

tí a fi ń pe ènìyàn kan). 

 

Bí a bá wo èrò Houndjo (2022:23) yìí dáadáa, a ó rí i pé orúkọ tí à ń pe ènìyàn ni ó jẹ ẹ lógún. 

Ohun tí ó sì tẹnumọ́ ni bí orúkọ ṣe jẹ́ àmì ìdá ẹnìkan mọ̀. Bí a kò bá sì ní máa súfèé pe ara wa tàbí 

kí á máa pe ara wa ní àwé, ó ṣe pàtàkì pé kí á mọ orúkọ ara wa. Ọ̀kan lára àwọn ọ̀nà tí a sì lè gbà 

mọ orúkọ ara wa ni kíka irú orúkọ bẹ́ẹ̀ nínú àkọsílẹ̀ bí irú èyí tí a bá pàdé ní orí ìtàkùn ayélujára 

‘Facebook’ tí à ń gbé yẹ̀wò lọ́wọ́ yìí. Bí a kò bá wá ní máa fún àwọn ènìyàn ní igbó dídí sán nípa 

orúkọ tí a kọ sílẹ pé à ń jẹ́, a ní láti kọ ọ́ ní ọ̀nà tí àṣà tí ó pàtẹ orúkọ náà là kalẹ̀. 

Houndjo (2022:23) tún tẹ̀síwájú pé: 

The importance of naming a person resides in the fact that names enable human 

beings to identify with more or less precision their fellow because, without a name, 

a person does not exist, neither for themselves nor for others. 

(Ìṣe pàtàkì fífún ènìyàn kan ní orúkọ wà nínú pe orúkọ jẹ́ ki àwọn ènìyàn lè ṣe ìdámọ̀ 

àwọn ènìyàn bí tiwọn dáadáa pẹ̀lú ìdálójú tàbí láìsí iyèméjì nítorí pé láìsí orúkọ, 

ènìyàn kan kò lè gbé ilé ayé fúnra rẹ̀ tàbí fúm àwọn ẹlòmíràn). 

 

Kókó tí a rí fàyọ nínú èrò onímọ̀ yìí ni pé nípasẹ̀ orúkọ ni a fi n ṣàfihàn ìwàláàyé wa yálà fúnra wa 

tàbí fún àwọn mìíràn. Bí orúkọ bá wá jẹ́ ọ̀nà tí à fi ń mọ̀ bí ènìyàn bá wà láàyè, ṣé ó wá bójúmu kí 

àwọn kan máa wá kọ orúkọ wọn ní ọ̀nà tí kò le ṣàfihàn irú ẹni tí wọ́n jẹ́? Kò bójúmu rárá! Àwọn 

ọmọ ìran Yorùbá láti ṣa gbogbo ipa wọn láti máa ṣàfihàn orúkọ tí àwọn baba ńlá wọn sọ wọn kí 

àwọn orúkọ náà má ba à di àtẹ̀mẹ́rẹ̀. 

 

Nínú àṣà àwọn Yorùbá, bí wọ́n bá sọ ọmọ ní orúkọ, oríṣiríṣi ọ̀nà ni wọ́n lè gbà ṣe èyí. Ariwoọlá 

(1965:42) jẹ́rìí sí èrò yìí nígbà tí ó ń tọ́ka sí oríṣi ọ̀nà tí àwọn Yorùbá ń gbà sọ àwọn ọmọ wọn ní 

orúkọ báyìí: 

The first method is by giving a child a religious name. The second is by naming the 

child according to the nature of profession of his parents (especially that of his 

father). The third method is by giving him a name to depict his natural state of birth. 

The fourth method is by giving him a name to shoe the place or vicinity at which he 

is born. The fifth method is by giving them a name to portray the social standin of 

his parents.  

(Ọ̀nà kìn-ín-ní láti fún ọmọ ní orúkọ tí ó jẹ mọ́ ẹ̀sìn. Ìkejì ni nípa sísọ ọmọ orúkọ ní 

ìbámú pẹ̀lú iṣẹ́ tí awọn òbí rẹ̀ ń ṣe (pàápàá jù lọ bàbá rẹ̀). Ọ̀nà kẹta ni láti fún un ní 

orúkọ ní ìbámu pẹ̀lú ọ̀nà tí a gbà bí i. Ọ̀nà kẹrin ni láti fún un ní orúkọ láti ṣàfihàn 

ibi tàbí agbègbè tí a bí i sí. Ọ̀nà karùn-ún ni láti fún un ní orúkọ tó ń ṣàfihàn ipò tí 

àwọn òbí rẹ̀ wà ní aárín àwùjọ). 

 

Bí a bá wo ọ̀nà máráàrún tí Ariwoọlá (1965:42) sọ̀rọ̀ nípa wọn yìí, a ó rí i pé kò sí ọ̀kankan láàrin 

wọn tí ó jọ àwọn orúkọ tí a kójọ láti orí ìtàkùn ayélujára ‘Facebook’ láàrin wọn nítorí àwọn orúkọ 

náà kò tilẹ̀ ní orísun ní àwùjọ Yorùbá. Láti inú èdè Gẹ̀ẹ́sì ni ọ̀pọ̀ wọn ti mú ìrísí nígbà tí àwọn 

mìíràn kò tilẹ̀ ní orísun kankan nítorí pé ìkọkúkọ ni wọ́n kọ. 

 

Orúkọ ní àwùjọ níí ṣe pẹ̀lú ìtumọ̀, ìdí ni wí pé ìtumọ̀ orúkọ tí a sọ ọmọ ẹni ṣe pàtàkì sí àwùjọ 

Yorùbá. Ilé tí a ti bí ọmọ wà lára àwọn nǹkan tí àwọn Yorùbá máa ń wò kí wọn tó fún irú ọmọ bẹ́ẹ̀ 

ní orúkọ. Ìdí tí èyí fi rí bẹ́ẹ̀ ni pé wọ́n gbà pé orúkọ wà lára àwọn nǹkan tí ó lè ṣàfihàn ìran tí ẹnìkan 

ti jáde wá. Bí a bá wá sọ ọmọ kan ní orúkọ tó ní ìtumọ̀ gidi tí irú ọmọ bẹ́ẹ̀ tó yẹ kí ó káràmáṣìkí 

orúkọ rẹ̀ bá wá lọ sí orí ìtàkùn ayélujára ‘Facebook’ tó sì wá kọ orúkọ náà ní ìkọkúkọ, a ó rí i pé 

irú orúkọ bẹ́ẹ̀ kò ní ṣe é pè èyí sì máa jẹ́ kí irú orúkọ náà sọ ìtumọ̀ nù. Bí orúkọ Yorùbá tí ẹnìkan 

kọ sílẹ̀ pé òun ń jẹ́ bá wá di ohun tí a kò lè kà nítorí ẹní tí ó ń jẹ́ orúkọ náà kọ ọ́ ní ìkọkúkọ, a ó rí i 

wí pé a ti bẹ̀rẹ̀ sí ní tẹ ojú àṣà Yorùbá mọ́lẹ̀ nìyẹn, èyí sì léwu fún àwọn ìran Yorùbá tó ń bọ̀. 

 

1.3. Àwọn Òwe Yorùbá Tó ń sọ Ìṣe Pàtàkì Orúkọ láwùjọ Yorùbá 

Òwe jẹ́ ọ̀kan pàtàkì lára àwọn ọ̀nà kan tí àwọn Yorùbá máa ń gbà ṣàlàyè àwọn kókó ọ̀rọ̀ tó bá jẹ 

yọ ní àwùjọ wọn. Nínú àwọn òwe wọ̀nyí ni wọ́n tọ́jú àṣà àti ìṣe wọn sí kí ìran tó ń bọ̀ lẹ́yìn wọn lè 

rí ohun jogún bí àwọn baba ńlá wọn bá ti papòdà.  

Ọládiípọ̀ (2015:219) sọ pé: 

Proverbs can be justifiably be described as language of action, as it constitutes a 

special class of of oratory skill operating in human communication that marks out 

speakers with its mastery in particular from the ordinary language users. 

(Òwe ni a lè ṣàpèjúwe rẹ̀ gẹ́gẹ́ bí èdè amúṣẹ́ṣe, gẹ́gẹ́ bí ó ṣe jẹ́ ọ̀kan nínú ọ̀nà ìmédèlò 

nínú ìsọ̀rọ̀ ènìyàn èyí tó ń fi ẹni tó ń sọ̀rọ̀ hàn gẹ́gẹ́ bí amẹ̀lẹ̀-èdè gangan tí kì í ṣe 

àwọn tí kò mọ èdè lò). 

 

Àlàyé Ọládiípọ̀ yìí fìdí rẹ̀ múlẹ̀ pé ìlò òwe máa ń ṣàfihàn ẹni tó ń lò ó gẹ́gẹ́ bí ẹni tí a lè pè ní amẹ̀lẹ̀-

èdè. Èyí sì ṣàlàyé ìdí tí àwọn baba ńlá wa fi máa ń lo ọ̀kan-ò-jọ̀kan òwe láti gbé èrò ọkàn wọn kalẹ̀ 

ní ààrin àwùjọ wọn. 

Akporobaro (2006:93-94) ṣàlàyé pé: 

In the social life of the Yorùbá people, the proverbs constitute a powerful rhetorical 

device for the shaping of moral consciousness, opinions, and beliefs … in Yorùbá 

culture life, the proverb has continued to function as a living vigorous and current 

rhetorical device, for the transmission of the moral wisdom, for the teaching of 

young, and for advice and criticism.  

(Nínú ìgbé-ayé àwọn Yorùbá, òwe ní agbára ìlò-èdè láti múwà ọmọlúàbí, ìrònú àti 

ìgbàgbọ́ gbilẹ̀ … nínú àṣà Yorùbá, òwe wúlò gẹ́gẹ́ bí ohun-èlò èdè láti kọ́ni ní ọgbọ́n 

ìwà ọmọlúàbí, fún àti kọ́ àwọn ọ̀dọ́ langba àti láti gbà wọn nímọ̀ràn àti láti bá wọn 

wí). 

 

Ohun tí a rí fà yọ nínú èrò Akporobaro (2006) ni wí pé ọ̀kan gbòógì lára àwọn irinṣẹ́ tí àwọn Yorùbá 

máa ń lò láti gba àwọn ìran tó wà lẹ́yìn wọn lámọ̀ran ni òwe jẹ́. Kò pin síbẹ̀, a tún ṣàkíyèsì wí pé 

bí àwọn Yorùbá bá gba ọmọ lámọ̀ràn tí ó sì kọ etí ọ̀gbọin sí wọn, òwe náà tún wà lára irinṣẹ́ tí wọn 

lè ṣàmúlò láti bá irú ọmọ bẹ́ẹ̀ wí. Lára àwọn òwe tí ó ń ṣe àfihàn ibi tí àwọn Yorùbá gbé orúkọ sí 

ní oókan àyà wọn nìwọ̀nyí: 

• Ilé là á wò ká tó sọmọlórúk̀ọ. 

• Orúkọ tí a ó sọmọ ẹni, inú ẹni níí gbé. 

• Orúkọ ọmọ ni ìjánu ọmọ. 

• Orúkọ a máa ro ọmọ. 

 

A bímọ a sọ ọ́ ní Ṣódé, ọmọ lọ sájò ó dé, A bímọ a sọ ọ́ ní Ṣóbọ̀, ọmọ lọ sájò ó bọ̀, a wá bímọ a sọ 

ọ́ ní Ṣórìnlọ, ọmọ lọ sájò kò dárí wálé, ta ni kò mọ̀ pé láti ilé ni ọmọ tí mórúkọ anù lọ sóde? Òwe 

méjéèjì tó gbẹ̀yìn lókè yìí ni àpẹẹrẹ òwe yìí ń tọ́ka sí. Èyí ni orúkọ ‘Ṣódé’ àti ‘Ṣórìnlọ’. Orúkọ tí 

wọ́n sọ wọ̀nyí ló fa ohun tí ó ṣẹlẹ̀ sí àwọn tí a sọ ní àwọn orúkọ náà. Ohun ti ó jẹ wá lógún ní agbọn 

yìí ni bí àwọn Yorùbá ṣe máa ń fi ọ̀kan-ò-jọ̀kan òwe pàkíyèsí bí orúkọ ti ṣe pàtàkì tó sí wọn. Ọ̀kan 

pàtàkì lára èrò àwọn Yorùbá ni pé orúkọ a máa ro ọmọ.   

Èrò Adéoyè (1982:1-2) nípa orúkọ ni pé: 

Yorùbá ní òwe lẹṣin ọ̀rọ̀, bí ọ̀rọ̀ bá sọnù, òwe ni a fi ń wá a. Bí a bá ṣàkíyèsí òwe 

Yorùbá, a ó rí i dájú pé Yorùbá kì í dédé wò sùnùn sọmọ lórúkọ. Sísọ ọmọ lórúkọ jẹ́ 

àṣà pàtàkì ni nílẹ̀ Yorùbá. Díẹ̀ nínú àwọn òwe tí ó jẹ mọ́ orúkọ ni ìwọ̀nyí: 

(i) Bí kò bá nídìí, obìnrin kì í jẹ́ Kúmólú 

(ii) Orúkọ ọmọ ni ìjánu ọmọ 

(iii) orúkọ ní í ro ọmọ 

(iv) orúkọ ìsọ ọmọ ní í mọ́ ọmọ lara 

 

Ohun tí a rí fà yọ nínú èrò Adéoyè (1982:1-2) òkè yìí ni pé Yorùbá kì í ṣàdédé sọ ọmọ wọn ní orúkọ 

láìjẹ́ pé wọn kíyèsí oríṣi nǹkan tí ó rọ̀ mọ́ ìbí ọmọ náà. 

Adéoyè (1982:9) fi kún ọ̀rọ̀ rẹ̀ pé: 

Ìgbà kì í lọ bí òréré, aiyé kì í lọ bí ọ̀pá ìbọn, gbogbo àṣà àwọn baba ńlá wa wọ̀nyí ni 

ó ń yí padà, bí ojúmọ́ sì ti ń mọ́ tí ọjọ́ ńdín, bẹ́ẹ̀ ni àgbàlagbà ńdín kù lórílẹ̀ aiyé...  

Àkíyèsí tí a ṣe nípa èrò Adéoyè (1982) yìí ni pé, ó tan ìmọ́lẹ̀ sí àwọn ìdí tí àyípadà fi ń bá 

orúkọ ní àwùjọ Yorùbá. Ó jẹ́ ká mọ̀ pé oró tí àìsí àwọn àgbàlagbà tí wọ́n lè tọ́ ìran ọmọ orùbá 

sọ́nà ga gidi. Ó sì ń ṣe àkóbá fún orúkọ sísọ ní àwùjọ Yorùbá. 

 

2. Àtòjọ Orúkọ Orúkọ tí a kójọ̀ lórí Ìtàkùn Ayélujára ‘Facebook’ 

Àwọn orúkọ tí a ṣàkójọ lórí ìtàkùn ayélujára ‘Facebook’ ni àwọn tí a pín sí inú àtẹ ìsàlẹ̀ yìí ní 

olóŕjorí gẹ́gẹ́ bí wọ́n ti kan ara wọn. Ìsọ̀rí mẹ́wàá ni a pín àwọn orúkọ ti a kójọ lórí ìtàkùn ayélujára 

‘Facebook’ sí, àwọn náà nìwọ̀nyí: 

1.  Orúkọ Oríkì Àdájẹ́ 

2.  Orúkọ tó jẹ mọ́ Adé 

3.  Orúkọ tó jẹ mọ́ Ọlá 

4.  Orúkọ tó jẹ mọ́ Ayọ̀ 

5.  Orúkọ tó jẹ mọ́ Ọmọ 

6.  Orúkọ tó jẹ mọ́ Olúwa 

7.  Orúkọ tó jẹ mọ́ Oyè 

8.  Orúkọ tó jẹ mọ́ Ìní 

9.  Orúkọ àgékúrú 

10.  Orúkọ tó jẹ mọ́ Iṣẹ́ 

 

2.1. Orúkọ Oríkì Àdájẹ́ 

Àtẹ 1 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Àbíkẹ́ Arbyke, Abyke 

2. Àdùkẹ́ Hardukey 

3. Àjọkẹ́ Harjokey, Herjorkeh 

4. Àkàndé Hercanthey 

5. Àkànmú Hakanmu 

6. Àtàndá Hertanda 

7. Àyìnlá Haryinlar, Haryinla 

8. Àyìnkẹ́ Haryinke, Hayinke 

9. Àyọ̀ní Haryourny 

10. Ìṣọ̀lá Hishorlar 

 

Àwọn àpẹẹrẹ oríkì tí a ṣàjọ sínu tábìlì tí ó wà ní òkè yìí jẹ́ oríkì tí àwọn Yorùbá máa ń sọ ọmọ wọn 

lọ́kùnrin àti lóbìnrin, èyí tí ó máa ń ṣábáà máa ń jẹ mọ́ ìkẹ́, ìgẹ̀, ìwà akinàti bẹ́ẹ̀ bẹ́ẹ̀ lọ. Ṣùgbọ́n a 

ṣe àkíyèsí pé àwọn ọmọ Yorùbá kan ti bẹ̀rẹ̀ sí ní kọ àwọn oríkì wọ̀nyí ní ìkọkúkọ nípa lílo èdè 

Gẹ̀ẹ́sì èyí tí yóò ṣe àkóbá fún ìran tó ń bọ̀ bí wọn kò bá tètè tọwọ́ ọmọ wọn baṣọ. 

2.2. Orúkọ tó jẹ mọ́ Adé 

Àtẹ 2 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Adébáyọ̀ Hardebayor, Harderbaryor 

2. Adékúnlé Herdekunle 

3. Adédèjì Hardeydeyjy 

4. Adékúnbi Hardeykunbi 

5. Adéyanjú Hardeyanju 

6. Adéyẹmọ Adeyemor 

7. Adétúnjí Hadetunji 

8. Adéníyì Hardeniyi 

9. Adébùkọ́lá Hardebukolar, Hardebukola 

10. Adéìfẹ́ Hardeiphe 

 

Orúkọ tó jẹ mọ́ Adé jẹ́ orúkọ tó ṣe pàtàkì tí àwọn ìdílé Ọba Aládé máa ń jẹ́. Ọ̀pọ̀ orúkọ wọ̀nyí ni 

àwọn ènìkan ti yí kúrò ní ìdí tí wọ́n fi ń sọ wọn. Ìkọkúkọ tí wọ́n ń kọ wọn kò jẹ́ kí ẹwà èdè àti àṣà 

Yorùbá hàn nínú àwọn orúkọ náà mọ́. Gbogbo nǹkan tí kíkọ èdè Yorùbá kò fi ààyè gbà ni wọ́n ti 

mú wọ inú rẹ̀ gẹ́gẹ́ bí ó ṣe hàn nínú àtẹ òkè yìí.  

 

2.3. Orúkọ tó jẹ mọ́ Ọlá 

Àtẹ 3 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Afọlábí Harforlabi 

2. Abímbọ́lá Harbimbolarh 

3. Afọláṣadé Harphorlarserdey 

4. Bọ́láńlé Borlahnle 

5. Dámilọ́lá  Darmylorlar 

6. Fọlákẹ́mi Folakemmy 

7. Ọlá Horlah 

8. Ọláifá Holaifa 

9. Ọlálẹ́yẹ Horlarleye 

10. Ọlámìdé Horlamide, Horlarmidey, Horlhamide, 

Horlamedey 

 

Ọlá jẹ́ orúkọ tí àwọn Ọba, Ọlọ́lá ìlú àti àwọn Ọ̀tọ̀kùlú ìlú máa ń sọ àwọn ọmọ wọn. A ṣàkíyèsí pé 

àwọn orúkọ wọ̀nyí ti di yíyí padà nípa fífi ìró èdè Gẹ̀ẹ́sì kọ wọń, èyí tó ń pagidínà ìtumọ̀ àti pípè 

àwọn orúkọ náà. A tilẹ̀ ṣe àkíyèsí pé kì í ṣe pé wọ́n ní ìlànà kan gbòógì tí wọ́n ń tẹ̀lé nínú àwọn 

àkọsílẹ̀ wọn yìí, oníkálùkù kàn ń kọ ọ́ bí ó ṣe wù ú ni. 

2.4. Orúkọ tó jẹ mọ́ Ayọ̀ 

Àtẹ 4 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Ayọ̀mídé Haryormhidey, Hayormidey, 

Haryormide, Hayomide, Haryomide, 

Haryourmheethey 

2. Ayọ̀bámi Hayourbami 

3. Fúnmiláyọ̀ Phunmielayor 

4. Ayọ̀dèjì Ayurdehji 

Ayọ̀ jẹ́ nǹkan ìdùnnú tó ń fi ìmọ̀lára hàn ní àwùjọ Yorùbá, èyí tó bí òwe pé inú ẹni kì í dùn kí á pa 

á mọ́ra. Èrò báyìí ló wà nínú àwọn Yorùbá tí wọ́n fi máa ń fi ayọ̀ wọn hàn nínú orúkọ tí wọ́n ń sọ 

àwọn ọmọ wọn. Àmọ́ àkíyèsí wa ni pé aró irú àwọn orúkọ Yorùbá yìí di yí padà nípa àwọ̀ mìíràn 

tí àwọn ọmọ Yorùbá kan gbé wọ̀ wọ́n lórí ìtàkùn ayélujára ‘Facebook’ gẹ́gẹ́ bí ó ṣe hàn nínú àwọn 

détà tí a ṣàfihàn nínú àtẹ òkè yìí. 

 

2.5. Orúkọ tó jẹ mọ́ Ọmọ 

Àtẹ 5 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Ọmọbọ́láńlé Homobolanle 

2. Ọmọlará Hormhorlahrah 

3. Ọmọwùmí Hormhorwhummy, Omowumy, 

Hormorwunmhi, Omorhwhumie 

4. Ọmọyetúnde Ormoyetunde 

Gẹ́gẹ́ bí ó ṣe hàn lórí àtẹ òkè yìí. ọ̀pọ̀ àwọn orúkọ tó fi ìran Yorùbá hàn gẹ́gẹ́ bí ìran tí ó fẹ́ràn ọmọ 

ni àyípadà tí ó mú ìyàtọ̀ ìrísí wá ti dé bá. Àwọn tó ń jẹ́ orúkọ wọ̀nyí ti yí bí àwọn òbí wọn tí wọ́n 

sọ wọ́n ní àwọn orúkọ wọ̀nyí ṣe ń kọ wọ́n padà sí bí àwọn tìkara wọn ṣe fẹ́ máa kọ́, èyí sì máaṣe 

àkóbá fún àwọn ìran tí a kò tí ì bí.   

 

2.6. Orúkọ tó jẹ mọ́ Olúwa 

Àtẹ 6 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Olúwatìmílẹ́yìn Holuwatimileyin, Holuwathymhilehyin, 

Horluwatimileyin 

2. Oluwapẹ̀lúmi Holuwapelumy 

3. Olúwaníṣọlá  Oluwanisholar 

4. Olúwatósìn Horluwatosin, Holuwatohseen 

5. Olúwabùkọ́lá Horluwarbukolar 

6. Olúwabùnmi Holuwarbunmy, Holuwabunmei 

7. Olúwatóyìn Oluwatopraise 

8. Olúwaṣọlá Horluwatosin, Holuwatohseen 

9. Olúwaṣeun Ohluwaseun 

10. Olúwafẹ́mi Holluwaphemmy 

Oríṣiríṣi bí aṣọ oníṣúgà ni àkọsílẹ̀ tí a ṣà jọ lórí ìtàkùn ayélujára ‘Facebook’ nípa àwọn orúkọ 

Yorùbá tí wọn jẹ mọ́ Olúwa gẹ́gẹ́ bí ó ṣe hàn nínú àwọn déta orí tábìlì òkè yìí.. Èyí sì mú kí ìrísí 

àwọn orúkọ wọ̀nyí yàtọ̀ sí bia ṣe mọ̀ wọ́n sí. Bí a kò bá sì wá nǹkan ṣe sí i ni kíákíá àwọn ìran kan 

máa de tí wọn kò ní lè ṣàlàyé ìtumọ̀ orúkọ tí wọn ń jẹ́ nítorí ìkọkúkọ yóò ti mú kí ojúlówó àkọsílẹ 

di ohun ìgbàgbé pátápátá.  

 

2.7. Orúkọ tó jẹ mọ́ Oyè 

Àtẹ 7 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára  

1.  Olóyédé   Holoyede 

2. Oyèlámì Hoyehlarmie 

3. Oyèbọ̀sádé Hoyebosicrown 

Ní orí tábìlì tí ó wà ní òkè yìí, a rí bí àwọn orúkọ tí àwọn olóyè àti ìjòyè máa ń sọ àwọn ọmọ wọn 

ṣe di ohun tí àwọn ènìyàn ti bẹ̀rẹ̀ sí ní kọ ní ìkọkúkọ nípasẹ̀ kíkọ àwọn ọ̀rọ̀ náà ní ìlànà tí kò bá 

àkọtọ́ èdè Yorùbá àti ìlànà tí Yorùbá ń gbà ṣẹ̀dá ọrọ̀ mu. A tilẹ̀ rí nínú àwọn orúkọ náà tí wọ́n jẹ́ 

àkànpọ̀ èdè Yorùbá àti Gẹ̀ẹ́sì. 

 

2.8. Orúkọ tó jẹ mọ́ Ìní 

Àtẹ 8 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.   Tèmiladé Temmylardey 

2. Tèmilọlá Temmylorlar  

3. Tèmítọ́pẹ́ Temmythope 

Orúkọ ìní ni àwọn orúkọ tí wọn ń ṣe àfihàn àwọn nǹkan tí wọ́n j́ tẹni tí a sì ń pè mọ́ ara ẹni. Àmọ́ 

nínú àwọn àpẹẹrẹ tí a rí kójọ láti orí ìtàkùn ayélujára ‘Facebook’, a ṣe àkíyèsí pé àkọsílẹ wọ̀nyí rú 

òfin àkọtọ́ gẹ́gẹ́ bí a ṣe ṣàkíyèsí nínú àwọn àpẹẹrẹ yòókù tí a ti ń gbé yẹ̀wò látẹ̀yìn wá. 

 

2.9. Orúkọ Àgékúrú 

Àtẹ 9 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Tóbi Tobby 

2. Tòkunbọ̀ Tokunboh 

3. Wùmí Wumight 

4. Yọ̀mí Yommy 

5. Fẹ́mi Phemy 

6. Fẹ́rànmi Pheranmmy 

7. Fisáyọ̀ Physayor 

8. Láyí Lahyi 

Orúkọ Àgékúrú ni àwọn orúkọ tí a kò kọ tán àmọ́ tí wọ́n sì ní ìtumọ̀ sí àwọn Yorùbá. A rí i pé oríṣi 

ọ̀nà tí kò bá àkọtọ́ mu ni àwọn ènìyan kan ń gbà ṣe àkọsílẹ̀ àwọn orúkọ náà ní orí ìtàkùn ayélujára 

‘Facebook’ báyìí. 

2.10. Orúkọ tó jẹ mọ́ Iṣẹ́ 

Àtẹ 10 

Nọ́m̀bà Ojúlówó orúkọ Yorùbá Orúkọ Yorùbá lórí ìtàkùn ayélujára 

‘Facebook’ 

1.  Àyànlọlá Haryanlola 

2. Àyàntóyè Haryantoye 

Ọ̀kan lára ohun tí orúkọ máa ń tan ìmọ́lẹ̀ sí ní àwùjọ Yorùbá ni àwọn iṣẹ́ tí wọ́n ń ṣe. Nípasẹ̀ orúkọ 

tí àwọn ìran kan ń jẹ́, a lè tọ́ka sí iṣẹ́ tí irú ìran bẹ́ẹ̀ yàn láàyò. A ṣe alábàápàdé àwọn orúkọ kan tí 

wọ́n jẹ mọ́ iṣẹ́ ìdílé tàbí ìran, ìyẹn iṣẹ́ àyàn. A rí i pé àkọsílẹ ori ìtàkùn ayélujára ‘Facebook’ gẹ́gẹ́ 

bí ó ṣe hànde ní orí àtẹ òkè yìí ti mú ìyàtọ̀ irísí bá àwọn orúkọ náà bí a kò bá sì tètè wá nǹkan ṣe sí 

èyí ó lè ṣe àkóbá fún ìtumọ tí àwọn ènìyàn yóò máa fún irú àwọn orúkọ bẹ́ẹ̀ ní ọjọ́ iwajú. 

 

3. Ewu tó wà nínú kíkọ orúkọ ní ìkọkúkọ lórí Ìtàkùn Ayélujára 

Bí ó tilẹ̀ jẹ́ a ti ń mẹ́nuba àwọn ewu tó wà nínú kíkọ àwọn orúkọ Yorùbá ní ìkọkúkọ láti èyí wá, a 

lérò pé yóò dára bí a bá lè tọ́ka sí àwọn ewu wọ̀nyí ní abẹ́ àkòrí kan nínú pépà yìí. Ewu mẹ́rin ni a 

sọ̀rọ̀ nípa wọn, àmọ́ kò sọ pé wọn kò jù bẹ́ẹ̀ lọ. Nígbà tí wọ́n ń ronú nípa ipò tí èdè àti àṣà Yorùbá 

wà Ọmọlàsóyè, O. àti Ọmọlàsóyè, A. (2015:221) ṣàlàyé pé: 

Ipò tí èdè àti àṣà Yorùbá wà lóde òní bani-lọ́kàn jẹ́ púpọ̀. Nítorí bí a bá fọwọ́ lẹ́rán, 

tí a ronú, tí a forúnkún tẹ̀pá ìrònú tí a ràròjìnlẹ̀ dáadáa lórí ìṣẹ̀lẹ̀ yìí, a kò ní lóhun 

méjì bí kò ṣe kí tarúgbó-tomidan kó ṣe àtúnṣe. Àtọba-àtìjòyè, tìsín tìkòrò, tọ̀mọ̀wé 

ti púrúǹtù ọmọ Yorùbá ló yẹ kó gbà pé nǹkan ti bàjẹ́ jìnnà. 

 

Bí a bá wo èrò àwọn onímọ̀ yìí dáadáa, a ó gbà pẹ̀lú wọn pé ipò tí èdè, àṣà àti lítíréṣọ̀ Yorùbá wà 

lónìí kò bójúmu rárá. Ohún tó wá ṣeni láàánu jù lọ ni pé àwọn tó yẹ kó jẹ́ agbẹnusọ fún bí iná èdè, 

àṣà àti lítíréṣọ̀ Yorùbá kò ṣe ní máa jó àjárẹ̀yìn ni kò tilẹ̀ bìkítà rárá èyí sì wá mú kí ohun gbogbo 

máa dojúrú mọ ìran Yorùbá lọ́wọ́. Àìbìkítà yìí gan-an ni ó sì bá wa dé orí àṣà orúkọ tí àwọn ọmọ 

ìran Yorùbá ń kọ ní ìkọkúkọ lórí ìtàkùn ayélujára ‘Facebook’. Àwọn onímọ̀ yìí ń sín wa ní gbẹ́rẹ́ 

ìpàkọ́ kí á lè jí gìrì sí ogún ìni Yorùbá kí omi má ba à tẹ̀yìn wọ ìgbín wa lẹ́nu.    

 

Lótìítọ́, orúkọ tó bá wu ọmọ ló lè jẹ́ lẹ́yìn odi, àmọ́ bí a kò bá ṣọ́ra, ọmọ lè bẹ̀rẹ̀ sí ní jẹ́ orúkọkórúkọ 

nítorí ọ̀làjú tó ń mú wọn fọwọ́ òsì júwe ilé bàbá wọn. Ìdí gan-an sì nìyí tí àwa tí òye ìjàm̀bà tó wà 

nínú kí ọmọ sọ orúkọ nù yé kò fi ní dákẹ́. Díẹ̀ lára àwọn ewú tí a kíyèsí pé ìṣọwọ́ kọ orúkọ lórí 

ìtàkùn ayélujára lè mú bá ìran Yorùbá nìwọ̀nyí: 

 

Ìrísí: Bí a kò bá tète ké gbàjarè fún àwọn ọmọ wa báyìí, láìpẹ́ láìjìnà, wọn yóò yí ìrísí èdè Yorùbá 

padà sí ti àtọwọ́dá wọn. Bí àpẹẹrẹ: Horlatunghy (Ọlátúnjí), Haryinlar (Àyìnlá), Phunmielayor 

(Fúnmiláyọ̀), Hercanthey (Àkàndé) àti bẹ́ẹ̀ bẹ́ẹ̀ lọ. Àkíyèsí tí a ṣe ni pé irú àwọn ènìyan tí wọn ń 

ṣe àwọn àkọsílẹ orí ìtàkùn ayélujára ‘Facebook’ wọ̀nyí kò ní òye kíkún lórí èdè Yorùba àti ipa-òdì 

tí ìgbèsẹ̀ wọn yìí lè mú ba èdè Yorùbá fún àwọn ìran tí ó ń bọ̀ lẹ́yin wọn. A tún ṣe àkíyèsí pé láti 

inú èdè Gẹ̀ẹ́sì ni wọ́n ti ń n mú àwọn lẹ́tà tí wọ́n ń ṣàmúlò nínú àwọn àkọsílẹ̀ wọn. 

 

Okùn ẹbí: Bí a kò bá tètè ké gbàjarè fún àtúnṣe àti àtúnkọ àwọn orúkọ Yorùbá tí àwọn kan ń kọ ní 

ìkọkúkọ lórí ìtàkùn àgbáyé, àwọn ìran Yorùbá tí ọ̀rọ̀ náà kàn gbọ̀ngbọ̀n lè pàdánù okùn ẹbí tó so 

wọ́n pọ̀. Bí àpẹẹrẹ, bí ẹnìkan bá ń kọ ‘Hercanthey’ dípò Àkàndé, bí ìran kan ṣe ń lọ tí òmírà ń bọ́ 

wọ́n lè pàdánù ojúlówó ọ̀nà tí wọ́n ń gbà kọ sípẹ́lì orúkọ náà bí ó bá dé orí ìran kan. Bí a bá wá wo 

bí wọ́n ṣe ṣẹ̀dá ‘Hercanthey’ láti inú èdè Gẹ̀ẹ́sì, a lè sọ gbangba pé àìmọ̀kan wọn ni o sún wọn dé 

orí nǹkan tí wọ́n ṣe yìí nítorí pé kò sí ìbáṣepọ̀ kankan láàrin àwọn ọ̀rọ̀ tí wọ́n kó jọ náà.  

 

Ìtumọ̀: Pupọ̀ nínú àwọn orúkọ tí a gbàjọ láti orí ẹ̀rọ ayélujára ni wọ́n ti sọ ìtumọ̀ nù. Bí àpẹẹrẹ: 

Holaifa (Ọláifá), Haryourny (Àyọ̀ní), Ohkunlardey (Òkunladé), Haryinlar (Àyìnlá) àti bẹ́ẹ̀ bẹ́ẹ̀ lọ. 

Bí a bá wo orísun púpọ̀ nínú àwọn ọ̀rọ̀ tí a kójọ láti ori ìtàkùn ayélujára ‘Facebook’, a ó rí i pé wọn 

kò ní orísun kan pàtó tí a lè so wọn mọ́ èyí tí ó túbọ̀ fi ìdí àìmọ̀kan àwọn tó ń kọ orúkọ náà hàn. 

 

Ọjọ́ iwájú Yorùbá: Bí a kò bá tètè wá wọ̀rọ̀kọ̀ fi ṣàdá lórí bí àwọn ọmọ Yorùbá ṣe ń kọ orúkọ wọn 

lórí ìtàkùn ayélujára yìí, àfàìmọ̀ kí omi má padà wọ ìgbín ìran Yorùbá lẹ́nu. Pàtàkì lára ohun tí a lè 

ṣe ni pé kí á máa fọnrere sí etí àwọn ọmọ wa nípa àwọn ewu tó rọ̀ mọ́ orúkọ kíkọ. 

 

4. Ìgúnlẹ̀ 

Nínú pépà yìí, a ṣe àgbéyẹ̀wò bí orúkọ ṣe ṣe pàtàkì sí àwọn Yorùbá tó. A ṣe àtòjọ oríṣi ṣípẹ́lì orúkọ 

tí àwọn ọmọ Yorùbá ń kọ sí ori ìtàkùn ayélujára ‘Facebook’èyí tí a sọ pé ó ń tọ́ka sí wọn gẹ́gẹ́ bí 

àwọn ènìyàn tí wọ́n ń fọwọ́ òsì júwe ilé baba ńlá wọn. A tún ṣe àgbéyẹ̀wò àwọn òwe Yorùbá tó 

ṣàlàyè bí orúkọ ṣe pàtàkì sí àwọn ìran Yorùbá.   

